
Þingvellir

Á Íslandi eru margir merkir staðir, en Þingvellir eru merkastir. Þingvellir eru hinn forni 

Alþingisstaður Íslendinga, en Alþingi er elsta þing í Norðurálfu. Þeir, sem völdu staðinn, hafa haft 

gott vit á náttúrufegurð, því Þingvellir eru fegurri og tilkomumeiri en flestir aðrir staðir á landinu. 

Af vestri bakka Almannagjár er hið fegursta útsýni austur yfir vellina og suður um Þingvallavatn. 

Eystri gjárbakkinn er að vísu miklu lægri, en þaðan er hljóðbært um alla vellina. Hér telja menn hið 

forna Lögberg hafa verið; þar sagði lögsögumaður upp lögin, og þaðan fluttu menn ræður og erindi, 

meðan þingheimur þakti brekkuna og vellina fyrir neðan.

Þeir, sem þingið settu, hafa því ekki aðeins kunnað að meta fegurð staðarins, heldur einnig hina 

hentugu staðhætti. Þeir ruddu líka, að sögn, Öxará farveg niður í Almannagjá; þar fellur hún enn 

fögrum fossi. Hins vegar hafa nútímamenn rutt og lagt veg þann, sem nú liggur ofan í gjána, yfir 

ána og ofan á vellina. Sjálfir vellirnir eru ekki mjög víðir. Þeir eru rétt austan við Almannagjá; 

sunnan þeirra er Þingvallavatn, en að austan er hraun. Á heitum sumardegi hylur blámóða landið 

svo langt sem augað eygir. Úti við sjóndeildarhringinn eru blá fjöll, í norðri Ármannsfell og 

Skjaldbreiður.

Á Þingvöllum er nú prestssetur og gistihús; gistihúsið Valhöll selur gestum fæði og annan greiða við

sanngjörnu verði.


